
KENYATAAN MEDIA CFM 

 

ORANG KRISTIAN MARAH DENGAN KENYATAAN MENTERI BESAR 
DAN MENTERI 
 

Masyarakat orang Kristian marah dengan kenyataan-kenyataan baru-baru ini yang dilaporkan 

dikeluarkan oleh Menteri Besar Kedah dan Menteri Kesejahteraan Bandar, Perumahan dan 

Kerajaan Tempatan mengenai  isu penggunaan perkataan “Allah” di dalam Al-Kitab. 

Kedua-dua kenyataan itu adalah tidak dapat dipertahankan dan sengaja tidak menghiraukan 

10 formula penyelesaian  yang telah diberi kata putus oleh Kabinet Persekutuan pada April 

2011. 10 kaedah penyelesaian ini telah dimaklumkan secara khusus kepada Christian 

Federation of Malaysia (Persekutuan Kristian Malaysia) dalam satu surat yang bertarikh  11 

April 2011 daripada Perdana Menteri sendiri. (Salinan surat ini ada dilampirkan). 

Ia adalah satu penghinaan dan tidak dapat diterima terhadap Menteri Kehormat untuk cuba 

membela seruan Ibrahim Ali untuk membakar Alkitab dengan mengatakan Alkitab kita 

mengandungi kesilapan dalam percetakan. 

Penggunaan perkataan “Allah” di dalam Alkitab BUKANLAH dan TIDAK PERNAH ada kesilapan 

dalam percetakan seperti mana yang dikatakan oleh Menteri Kehormat. Kata-kata seperti ini 

adalah tidak sensitif, menghina dan mengapi-apikan perasaan marah. Kita ulang sekali lagi 

bahawa ia adalah hak nyata masyarakat orang Kristian untuk menggunakan perkataan 

“Allah”. 

Kenyataan yang dibuat baru-baru ini oleh Menteri Besar Kedah untuk menghalang orang 

bukan Islam daripada menggunakan perkataan “Allah” adalah tidak berdasarkan 

perlembagaan. Perlembagaan Persekutuan dalam Artikel 11 (1) dan (3) (a) memberi hak 

kepada setiap individu untuk menganuti dan mengamalkan agamanya dan pada masa yang 

sama memberi hak kepada setiap kumpulan agama untuk mengurus hal-ehwal agamanya 

sendiri. 

Kita meminta Kabinet Persekutuan untuk menghormati dan menguatkuasakan semua aspek 

10 kaedah penyelesaian; khususnya, Kerajaan Persekutuan mesti memastikan  bahawa 10 

kaedah penyelesaian ini dipatuhi oleh semua peringkat kerajaan dan semua pihak penguasa 

yang relevan. 

Hak yang dijamin kepada semua komuniti agama di bawah Perlembagaan Persekutuan mesti 

dihormati di semua negeri di dalam negara yang tercinta kita, termasuk Kedah. 

